
Aurkezpena 

Biblia, Meza-liburua eta gainerako liturgi liburuak euskarara itzu-
liak izan ondoren, orain Vatikanoko II. Kontzilioko dokumentuen argi-
talpen elebiduna (latin-euskara) agertu da. Argitaratze hau egundoko 
gertakaria da liburugintzan; horregatik, guztiok pozten gara eta bihotzez 
zoriontzen ditugu itzultzailea eta obra honen koordinatzailea, biak Mar-
kinako komunitateko karmeldarrak, baita laguntzaileak, eta obra hau ar-
gitaratu duen Deustuko Unibertsitateko Teologiako Fakultatea ere. 

Vatikanoko II. Kontzilioa Eliza Katolikoaren gertakaririk garran-
tzitsuena izan da XX. mendean, gainerako erlijio kristauetan eta gizadi 
osoarengan eragin aparta izan duena. Mendearen lehenengo erdian, 
Jainkoa, bere probidentzian, apezpikuen batzar nagusi hura prestatuz 
joan zen, eta azkenengo hamarkadak Vatikano II.ak biziki markaturik 
egon dira. Hura gabe ezin ulertuzkoa izango zen Elizaren oraingo bizi-
tza. Kontzilioa hasi zenetik (1962-65) berrogei urte bete direnean buru-
tu da itzulpen hau, orain poz-pozik aurkezten duguna. 

Lau ziren Kontzilioaren asmo nagusi edo helburuak, Liturgia san-
tuaren konstituzioaren hasieran, lehenengo onartu zen dokumentuaren 
hasieran, berariaz adierazi zirenak: fededunen kristau-bizitza indartzea, 
aldatzekoak diren erakundeak gure garaiko premietara egokitzea, kris-
tauen arteko batasuna bultzatzea eta oraingo munduarekin harremanak 
estutzea, ebanjelizazioa errazten duen elkarrizketako jarreraz. Helburu 
hauek indarra hartuz zihoazen, gogoari arnasa emanez Kontzilioa egiten 
ari zen bitartean, areto barruan egiten ziren Kontzilioko eztabaidetan, 
aurreko eta inguruko solasaldi ugarietan, Kontzilioak lagun izan zuen 
eta hura bildu zuen eliz eta teologi giroan, gizarteak jarri zion arretan, 
promulgaturiko dokumentuetan... 

Denborazko distantziak eta egoera historiko ezberdinak eskaintzen 
duten ikuspegitik hobeki uler genezake Vatikano Il.aren handitasuna. 
Eliz estilo batetik bestera pasatzea eragin du, munduarekin, elkarteekin 
eta Estatuekin harremanetan sartzeko era batetik bestera aldatzea; ame-
tsez beterik ekumenismoari trabak kendu eta aurrera egin du pentsaezi-
neko urratsak emanez; erlijioen arteko elkarrizketa abian da. Kontzi-
lioak epe luzerako berrikuntzak eta aldakuntzak hasi zituen eta haiek 
sartzea luze eta neketsua izan da; ez beti erraza, hainbat oztopo gainditu 
beharra izan baita, gehiegizko xedeak markatzeak edota murrizte bel-
durtiak sorturiko oztopoak. Gure oraingo egoeratik testuak berriro ira-
kurtzean, harrituta gelditzen gara behin baino gehiagotan, haietan dau-
den irakaspen, gomendio eta ñabardurak ikusirik. Bidea markatzeko eta 
gogoa pizteko ezin agortuzko ahalmena duten dokumentuak dira. 

Kontzilio ondoren, Elizari hainbat erronka agertu zaizkio aurrean, 
urte haietan nekez ikus zitezkeenak: Kontzilioan aitzindari izan zen Eu-
ropako parte baten sekularizazioa, bere sustrai erlijioso eta kristauekiko 
mesfidantzaz; komunikabideen sarrera indartsua pentsaeran eta bizitzako 
ohituretan; garapen zientifiko eta teknologikoa, zenbait arlotan, esatera-
ko, biziaren sorreran etab., horrek dakartzan galdera etikoekin. Horrega-
tik, garai hauek zailak dira Elizaren bizitzarako eta honen eginkizunera-
ko. Areago oraindik, zabalduz doa giza historiaren aldaketa-unean 
aurkitzen garelako ustea. Bada, egoera berri honetan katolikook eskura 
ditugu Kontzilioko dokumentuak, Elizaren bidean, «munduaren pertse-
kuzio eta Jainkoaren kontsolamendu» artean (San Agustin), gidari eta 
argi berdingabe direnak. 

Kontzilioa euskarara itzulia izateak dokumentuak berriro irakur-
tzea eragin behar luke, ez baitaude inola ere agortuak. Kontzilioari egi-
niko harrerak fase ezberdinak izan ditu; atzean gelditu da Kontzilioa 
egiten zen bitartean proposamenek, eztabaidek, erabakiek sortu zuten 
berotasuna edota, agian, kezka; hasierako itxaropenak sorturiko euforia-
ren ondoren, itxaropen benetakoago eta probatuagoa etorri zen; berri-
kuntza egiteko aginduak zintzo-zintzo bete dira; Elizaren barruan eta 
Elizaren eta munduaren arteko harremanetan elkarrizketa gehiagoko es-
tiloa, hurbila eta «pastorala» finkatu da; Kontzilioak markaturiko ildoa 
jarraituz, Zuzenbide Kanonikoa eraberritu da. Kontzilioko gertaera eza-
gutu ez zuten belaunaldiek, haren irakaspen eta adierazpenetan, haren 
estilo pastoral eta aholkatzailean, haren jarrera ireki eta konfiantzazko-
an, haren espirituz beteriko izaeran, haren analisi interesgarrietan eta es-
presio ederretan sumatu ahal izango dute Kontzilioaren bikaintasuna. 

Kontzilioko dokumentuek, beren azal eta muinean, azalari ezer 
kendu gabe eta muina lausotu gabe, beren testu eta historiaren eta Eli-
zaren testuinguruan, beren orientabide nagusietan, gidari preziatua dira 
hirugarren milurtekoaren hasieran. Historiak esango du Eliza katolikoa-
rentzat Vatikanoko II. Kontzilioak izan duen esanahia. Eliza katolikoak 
gaurkotze sakona burutu du eta, horrela, etorkizun ederreko orainari 
ekiteko prestatu ditu bere bizitza, jarrerak eta erakundeak; horretan na-
bari da, beste erlijio kristauekiko eta kristau ez direnekiko diferentzia. 

Itzulpen honek gure elizbarrutiei zerbitzu bikaina eskainiko diela 
uste dut. Itzulpenak lan neketsua eskatu du adierazpide teologiko ego-
kienak aurkitzeko, bai edukiaren aldetik eta bai hizkuntzaren aldetik, 
eta horrek guztiorrek eragina izango du Elizaren barruko harremanetan. 
Itzulpen honek mesede egingo dio euskarari eta kristau-kontzeptuak 
formulatzeko lagungarri gertatuko da; honela, biak, hizkuntza eta kris-
tau-adierazpidea, aberastu egingo dira eta bien arteko barne-lotura sen-
dotuko. 

Latinetik euskarara eginiko Kontzilioko dokumentuen itzulpen ho-
nek asko lagunduko dio Elizari bere eginkizuna betetzen, Eliza Mende-
kostez gero hizkuntza guztietan mintzatzen baita. Obraren kalitateak 
erraztuko du lana. 

Bilbo, 2003-04-22 

Ricardo BLAZQUEZ 
Bilboko Gotzaina 





Sarrera orokorra 

i 
ESPIRITUA BULTZAKA 

Vatikanoko II. Kontzilio Ekumenikoa 

Gaur egun kristau izatea zertan den eta Eliza zer den ulertzeko, 
ezinbestekoa da Vatikanoko II. Kontzilio Ekumenikoa aintzat hartzea. 
Izenak berak eman dezake aparteko eliz gertakizun horren berri. Zer 
izan zen? 

Kontzilioa. Eliz elkarte osoa da, Jainkoak gizadi osoari onberatasun 
osoz Jesu Kristogan emandako salbamen misterioaren ezaugarria. Eliza 
osoak sinesten, aitortzen eta irakasten duenaren azken ardura Gotzain 
Kolegioak du, Aita Santua buru delarik. Horrela betetzen da zuzendari-
tza zerbitzua Elizan, Jesu Kristoren izenean, bere Espirituaren laguntzaz. 
Gotzain guztiek elkargo bezala, Aita Santuarekin batera, berau buru de-
larik eta beronek deituta, Eliza osoarentzat elkarrekin erabakiak hartze-
ko biltzen direnean, orduantxe gertatzen da kontzilioa. 

Ekumenikoa. Honek ez du adierazi nahi, Vatikanoko II. Kontzi-
lioak kristau Eliza eta elkarteak bildu zituenik. Hemen beste zentzu hau 
du: mundu guztian zabaldurik dagoen Eliza Katoliko osoko gotzainen 
bilera izan zela. Kontzilioak kristauen arteko batasunaren ardura bizia 
izan bazuen eta beste Eliza eta elkarteetako zenbait begirale gonbidatu 
bazituen ere, ez zen horregatik ekumenikoa, zeren gonbidatuak ez ziren 
kide edo partaide, begirale baizik. Hau da, osoko bilkuretan ez zuten ez 
hitzik ez botorik. Beraz, Kontzilioa ekumenikoa izan zen Eliza Katoliko 
osoarena izan zen heinean. 

Vatikano II.a. Bere aurrekoa Vatikano I.goa izan zen (1869/70). Or-
duan bi gai nagusi landu nahi ziren: sinesmena eta Eliza. Bigarrena osorik 
aztertu ez zen arren, hutsezintasunaren dogma zehaztu zen. Harrezke-
ro, ez ziren falta, Aita Santua Eliza osoarentzako erabaki lotesleak hartze-
ko nahikoa eta hutsezina zela eta, beste kontziliorik ez zela behar uste zu-
tenak. Vatikano II.ak, ordea, bere prozedura eta emaitzetan, Elizaren 
sinodaltasuna eta gotzain guztiek Aita Santuarekin bat eginda duten kole-
gialtasuna erakutsi zituen, bere aurreko kontzilioak baino argiago. Ho-
nenbestez, Vatikano I.aren ardura eta gogoeta eklesiologikoa burutu nahi 
izan zituen. 

1. Gertuera 

Kontzilioaren sorrera Joan XXIII.aren bihotzondoan bilatu behar 
da. Kristauen batasunerako zortziurrenaren bukaeran, 1959ko urtarrila-
ren 25ean, Erromako S. Paulo basilikan agertu zien lehenengoz Aita 
Santuak han bilduta zeuden kardinalei bere asmo hirukoitza: Erromako 
Elizaren Sinodorako eta Eliza unibertsalaren Kontziliorako deia zabal-
tzea eta Zuzenbide Kanonikoko Kodea eraberritzea. 

Haurra amaren sabeletik argitara atera baino lehenago maitatzen 
denez, Kontzilioak ere bere ernaldi itxaropentsua izan zuen Elizan eta 
fededunen gogoetan. Aztertu beharreko gaien zerrenda osatzeko, Kar-
dinalen Kolegioaren, Erromako Kuriako dikasterioen eta mundu guzti-
ko gotzainen iritziez gain, erlijio-ordenetako nagusien usteak eta Teo-
logia Fakultate eta Unibertsitate Katolikoenak ere jaso ziren. Kontsulta 
antolatu eta bideratzeko, lehen Batzorde bat {Commissio antepraepara-
toria) izendatu zen 1959ko maiatzean. Handik urte betera, 10 batzor-
de eta 3 idazkaritza eratu ziren, jasotako iritzietatik eskemak egin eta 
gotzainei bidaltzeko, hauek bilera nagusia hasi aurretik gaiak aztertze-
ko astia izan zezaten. 

Kontziliorako deia 196leko Eguberri egunean zabaldu zuen Aita 
Santuak, Humanae salutis Konstituzio Apostolikoaren bitartez. Garaiko 
seinaleak itxaropenez aztertzeko asmoa erakusten zuen Joan XXIII.ak, 
Ebanjelioaren mezua.osorik eta ahalik eta egokien zabaldu ahal izateko. 
Geroxeago, Kandelerio egunean iragarri zuen Kontzilioa urriaren 11 n 
hasiko zela, Elizak Andra Mariaren amatasuna ospatzen zuen egunean. 

Aita Santuaren asmoak ez zuen oraindik egituraketa nahikorik ez 
araudi argirik. Egin ahala ikasi beharko zen Kontzilioa nola egin. Bes-

talde, saio bezala pentsatu zen Erromako Sinodoaren emaitzak ez zuen 
pozaldi handirik sortarazi. 

2. Gertaera 

Kontzilioko bi Aita Santuen hitzaldi banatan batez ere azter daitezke 
Vatikano Il.aren helburuak: Joan XXIII.ak hasieran eta Paulo VI.ak bi-
garren ekitaldiaren atarian izandakoetan, hain zuzen ere1. Lehenengoan, 
Gaudet Mater Ecclesia delakoan, Aita Santuak, dena beltz ikusten zuten 
«zorigaitzen profeten» aldean, oso egokitzat jotzen zuen garai hura, kristau 
tradizio bizia zaintzeko eta eguneratuta proposatzeko. Horretarako, alde 
batetik betikoa, eta bestetik egoera eta pentsamolde berriak begirunez eta 
errukiz hartu behar ziren. Lehengoa errepikatzeko edo kristau doktrinaren 
puntu bat edo beste eztabaidatzeko ez omen zen Kontziliorik behar. Arazoa 
beste hau zen: nola iragarri kristau mezua gaurko munduan, Ebanjelioa 
proposatzeko eta bizitzeko erek tokian tokikoak eta garaian garaikoak izan 
behar dutela jakinik2. Ardura nagusi horren barruan, Joan XXIII.ak bakea-
ren eta justizia sozialaren premia azpimarratu eta Kontzilioaren zeregina el-
kartasuna ereitean ikusten zuen: Eliza katolikoak batasuna behar zuen bere 
barnean, beste Eliza kristau eta erlijioekin, eta baita munduarekin ere. 

Paulo VI.a aurrekoaren ildotik joan zen, ikuspegi eklesiologikoa in-
dartuz. Elizaren izana eta zeregina ziren, elkarrekin lotuta, Kontzilioak az-
tertu eta landu beharrekoak. Vatikano I.ak aurreko mendean hasitako eta 
gerraren ondorenez bukatu gabe utzitako gogoeta eklesiologikoa burutu 
behar zen, oso testuinguru ezberdin baten, noski. Eliza Katolikoak bere 
burua sakonago ulertu behar zuen eta ausardiaz berritu, Jainkoarekin, bes-
te Eliza kristauekin eta munduarekin maitasunez beteriko elkarrizketan. 

Kontzilio pastorala nahi zen beraz, hau da, sinesmenaren printzi-
pioak edo hastapenak gogora ekarriz eta aldarrikatuz gainera, egunero-
ko bizitzarako argibideak ematen ahaleginduko zena. 

1 Joan XXIII.a 1963ko ekainaren 3an hil zen. Paulo Vl.ak, aukeratua izan eta be-
rehala, Kontzilioaren jarraipena erabaki zuen, horretarako dei berria zabalduz. 

2 Aita Santuak italieraz prestaturiko hitzaldia latineratu zuenak ukituren bat edo 
beste eman zion bere kontura, hitzaldiaren alderdirik berrienak edo ausartenak motel-
duz. Tradizioaren irakaspena edo depositum fidei delakoaren muina eta hori adierazteko 
era ezberdinak bereiztean, esate baterako, italierazko testua ausartagoa da. Kontzilioak, 
ordea, latinezko era motela hartu zuen, Aita Santuaren hasierako hitzaldia aipatzen den 
pasarte bakarrean (ik. GS 62). 



3 2 SARRERA OROKORRA 

2.1. Azala 

Zeregin ikaragarri hori betetzeko asmotan elkartu ziren Erroman 
2.540 gotzain, Eliza Katolikoan diren erritu guztietakoak. Beste mila 
bat lagun ere baziren: adituak, entzuleak eta beste Eliza kristauetako go-
tzain eta begiraleak. Alboraturik zegoen teologo bat baino gehiago bir-
gaitu zen ofizialki, Kontzilioan parte hartzeko gonbita egin zitzaionean. 

Munduaren alde guztietatik etorriak izan arren, gotzainik gehienak 
mendebaldekoak ziren jatorriz: Iparramerikan eta batez ere Europan 
diozesi ugari dagoelako, alde batetik, eta beste lurraldeetako zenbait go-
tzain hemendik misiolari joanak zirelako, bestetik. Honek nahitaez bal-
dintzatu egin zuen gaien zerrenda eta trataera3. 

Lau udazkenetan bildu ziren gotzainak Erroman, hiru urtetan ze-
har: lehenengoz, 1962ko urriaren l l t i k abenduaren 8ra; bigarrenez, 
1963ko irailaren 29tik abenduaren 4ra; hirugarrenez, 1964ko irailaren 
l4tik azaroaren 21era; eta azkenik, 1965eko irailaren l4tik abenduaren 
8ra. Guztira 168 bilera nagusi egin ziren eta beste 10 ekitaldi publiko, 
hauek gehien bat aldi bakoitzaren hasieran eta bukaeran. 

Kontzilio aurretik gotzainen eskuetan jarritako 70 eskemetatik 
hiru motatako dokumentuak atera ziren: konstituzioak, dekretuak eta 
deklarazioak. Lehenengoak dira funtsezkoenak, bertan agertzen baitira 
fede aitormenik eta usterik sendoenak, erreformarako printzipioak eta 
pastoraltzarako aukera nagusiak. Lau dira: bi dogmatikoak4, bata Lumen 
gentium, Elizari buruz, eta bestea Dei Verbum, errebelazioaz; bat pastora-
la5, Gaudium et spes, Eliza gaurko munduan aztertzen duena; eta beste 
bat, gainerako kalifikaziorik gabe, Sacrosanctum Concilium, liturgiaz. 

Dekretuek Konstituzioetan esandako atal edo alderdiren bat gara-
tzen, zehazten edo zabaltzen dute6. Bederatzi dira: Christus Dominus, 
gotzainen eginkizunaz, Presbyterorum ordinis, apaizenaz, Optatam totius, 

3 Vatikano Il.aren mugak ere ikusi behar dira hemen, historian hezurmamitzeak era-
karriak. Gotzain Kolegioaren nazioartekotasun sendoagoa Kontzilioaren emaitza izan zen. 

4 Konstituzioen kalifikazioa ematean ez zuen Kontzilioak zehaztasun handirik era-
kutsi, egia esan. «Dogmatiko» hitzak hemen ez du esan nahi Konstituzio osoa hitzez hitz 
eutsi beharreko dogma lotesletzat jo behar denik, historian zehar ezaguturiko beste for-
mulazio dogmatiko batzuen arabera, baizik eta, dokumentu horretan agertzen direla Eli-
zari edo errebelazioari buruzko adierazpenik indartsuenak eta gogoetarik borobilenak. 

5 Konstituzioaren hasierako oharrean argitzen da «pastoral» hitzaren esanahia. 
6 Kontzilioaren hizkera ulertzeko, «dekretu» hitza testuinguru juridikotik askatu 

egin behar da. Esanahia argitzeko, dekretuak argibide bezala har daitezke. 

abadetzarako heziketaz, Perfectae caritatis, erlijioso-ordenen eraberritzeaz, 
Apostolicam actuositatem, laikoen apostolutzaz, Orientalium Ecclesiarum, 
ekialdeko Eliza katolikoei buruz, Ad gentes divinitus, misiolaritzaz, Uni-
tatis redintegratio, ekumenismoaz, eta Inter mirifica, komunikabideez. 

Deklarazioetan Elizaren misioa aurrera eramateko alderdi garrantzi-
tsuak aipatzen dira, aitormen edo adierazpen irmo gisa. Hiru dira: Gravis-
simum educationis, kristau heziketaz, Nostra aetate, kristau ez diren erlijioe-
kiko harremanez, eta Dignitatis humanae, erlijio-askatasunaz, Kontzilioko 
dokumentuen artean eztabaidarik luzeena eta neketsuena izan zuena. 

Kontzilioko dokumentuak aipatzean, aurreko hamaseiak bakarrik 
kontuan hartzen diren arren, badira beste bi mezu, biltzar nagusiak lan-
du eta onartuak. Lehenengoa, Kontzilioa hasi eta berehala, 1962ko 
urriaren 20an argitaratua, eta bigarrena, amaiera egunean irakurritakoa. 
Biak gizon-emakume guztiei zuzenduta egoteak, Elizak munduaren au-
rrean bereganatu nahi zuen irekitasuna adierazten du. 

2.2. Muina 

Lehenengo aldiaren azken egunetan, hau da, 1962ko abenduaren 
hasieran argitu zen Kontzilioaren norabidea, gai guztiak elkarrekin josiko 
zituen haria aurkitu zen heinean. Egun hartan, Suenens eta Montini 
(gero Paulo VI.a Aita Santua izango zena) kardinalek Eliza bera aurkez-
tu zuten gogoetaren ardatz bezala. Kristau herriak orduan Elizaz ikasten 
zuena hauxe zen: «Kristiñau sinistedunen batzarra da Eleiza Ama, Jesu 
Kristok sortu eta Erromako Aita Santua agiriko buru dauana»7. Vatika-
no II.ak ezohizko gogoeta eklesiologikoa burutuz, Elizaren izaera argitu 
eta aberastu zuen, ondoren aipatzen diren alderdiak azpimarratuz. 

JAINKOAGANDIKO ELIZA 

Elizaren usterik zaharrena eta sakonena berreskuratuz, Kontzilioak, 
S. Ziprianoren hitzak erabiliz, Eliza «Aitaren, Semearen eta Espiritu 
Santuaren batasunean elkartutako herria» dela aitortu zuen8. Elizaren 

7 Kristiñau Ikasbidea (bigarren maila), Gotzaifien Irakaskintza-Batzordeak eratu 
eta Bilbo'ko Gotzain Yaunaren aginduz euskeratua, Bilbo 1958, 24. Urriagoa zen lehe-
nagoko Gasteizeko elizbarrutirako argitaratutako liburutxoan agertzen zena: «Kistiñau 
sinistedunen batzarra da Eleizea, Erromako Aita Santua buru dala» (Kristiñau Ikasbi-
dea, Zornotza 19212 , 36). 

8 LG4. 


